
Annotatsiya. Mazkur maqolada ochiq banking va API texnologiyalari asosida tijorat banklari mahsulotlarining raqobat-
bardoshligini oshirish yo‘llari tadqiq etilgan. Ochiq bankingning bank xizmatlarini tashqi platformalar va FinTech kom-
paniyalari bilan integratsiyalash, mijozlarga moslashtirilgan mahsulotlarni shakllantirish hamda yangi xizmatlarni bozorga 
chiqarish muddatini qisqartirishdagi o‘rni yoritilgan. Tadqiqotda tizimli, qiyosiy va konseptual tahlil usullaridan foydalanilib, 
an’anaviy va ochiq banking asosidagi mahsulotlar ma’lumotlar manbai, integratsiya darajasi, xizmat tezligi, personalizat-
siya va kiberxavfsizlik mezonlari bo‘yicha taqqoslangan. Shuningdek, API asosidagi mahsulotlar samaradorligini bahol-
ash ko‘rsatkichlari hamda ularni rivojlantirish bo‘yicha amaliy takliflar ishlab chiqilgan.

Kalit so‘zlar: ochiq banking, API texnologiyalari, bank mahsulotlari, raqobatbardoshlik, FinTech, raqamli integratsiya, 
personalizatsiya, kiberxavfsizlik.

Аннотация. В статье исследованы пути повышения конкурентоспособности продуктов коммерческих банков на 
основе технологий открытого банкинга и API. Раскрыта роль открытого банкинга в интеграции банковских услуг с 
внешними платформами и FinTech-компаниями, формировании персонализированных продуктов для клиентов, 
а также в сокращении сроков вывода новых услуг на рынок. В исследовании использованы методы системного, 
сравнительного и концептуального анализа, на основе которых проведено сравнение традиционных банковских 
продуктов и продуктов, основанных на открытом банкинге, по источникам данных, уровню интеграции, скорости 
предоставления услуг, персонализации и кибербезопасности. Кроме того, разработаны показатели оценки 
эффективности API-ориентированных продуктов и предложены практические рекомендации по их дальнейшему 
развитию.

Ключевые слова: открытый банкинг, API-технологии, банковские продукты, конкурентоспособность, FinTech, 
цифровая интеграция, персонализация, кибербезопасность.

Abstract. This article examines ways to enhance the competitiveness of commercial bank products through the adoption 
of Open Banking and API technologies. It highlights the role of Open Banking in integrating banking services with external 
platforms and FinTech companies, developing customer-oriented products, and reducing the time required to introduce 
new financial services to the market. The study employs systematic, comparative, and conceptual analysis methods to 
compare traditional banking products with Open Banking-based products in terms of data sources, integration level, ser-
vice delivery speed, personalization, and cybersecurity. In addition, performance indicators for API-based banking prod-
ucts are proposed, and practical recommendations for their further development are presented.

Keywords: Open Banking, API technologies, banking products, competitiveness, FinTech, digital integration, personal-
ization, cybersecurity.

K I R I S H
Bank xizmatlarining raqamli transformatsiyasi moliyaviy bozorda raqobatning yangi shakllarini yuzaga 

keltirmoqda. An’anaviy yopiq bank infratuzilmasidan farqli ravishda, ochiq banking mijozning roziligi asosida 
uning moliyaviy ma’lumotlarini banklar, FinTech kompaniyalari va boshqa vakolatli xizmat ko‘rsatuvchilar 
o‘rtasida xavfsiz almashish imkonini beradi. Mazkur jarayon API — amaliy dasturlash interfeyslari orqali amalga 
oshirilib, turli axborot tizimlari va moliyaviy platformalarning o‘zaro integratsiyasini ta’minlaydi.

Ochiq bankingning amaliy rivojlanishi ushbu modelga talab izchil ortib borayotganini ko‘rsatmoqda. 
Open Banking Limitedning Open Banking Impact Report 7 hisobotiga ko‘ra, Buyuk Britaniyada 2025-yil mart 
holatida ochiq banking xizmatlaridan faol foydalanuvchilar soni 13,3 millionga yetib, bir yil davomida 40 foizga 
oshgan. Shu oyda ochiq banking orqali 31 millionta to‘lov amalga oshirilgan [1]. Mazkur natijalar API asosidagi 

moliyaviy xizmatlar mijozlar uchun muqobil to‘lov, hisobvaraqlarni boshqarish va moliyaviy mahsulotlarni 
tanlash vositasiga aylanayotganini ko‘rsatadi.

Basel bank nazorati qo‘mitasi ma’lumotlariga ko‘ra, Janubiy Koreyada 2023-yil yakunida ochiq banking 
tizimiga 136 ta moliyaviy institut ulangan va xizmatdan foydalanuvchilar soni qariyb 35 million kishini, ya’ni 
mamlakat aholisining 68 foizini tashkil etgan [2]. Shuningdek, API texnologiyalari banklarga tashqi hamkorlar 
bilan integratsiyalashish, real vaqt rejimida ma’lumot almashish, yangi daromad manbalarini shakllantirish va 
mijozlarga moslashtirilgan mahsulotlarni taklif etish imkonini berishi qayd etilgan.

Shu nuqtayi nazardan, ochiq banking va API texnologiyalarini tijorat banklari faoliyatiga joriy etish bank 
mahsulotlarining funksionalligi, qulayligi va mijoz ehtiyojlariga mosligini oshirishning muhim omili hisoblanadi. 
Biroq ushbu jarayon ma’lumotlar xavfsizligi, mijoz roziligini boshqarish, API standartlarini uyg‘unlashtirish 
va uchinchi tomonlar bilan bog‘liq operatsion risklarni tartibga solishni ham talab qiladi. Mazkur maqolada 
ochiq banking va API texnologiyalarining bank mahsulotlari raqobatbardoshligiga ta’siri hamda ularni samarali 
rivojlantirish yo‘nalishlari tadqiq etiladi.

M A V Z U G A  O I D  A D A B I Y O T L A R  S H A R H I
Ochiq banking va API texnologiyalariga oid tadqiqotlarda ushbu tizim bank ma’lumotlarini mijoz roziligi 

asosida uchinchi tomon xizmat ko‘rsatuvchilari bilan xavfsiz almashish, yangi moliyaviy mahsulotlarni yaratish 
hamda bank bozorida raqobatni kuchaytiruvchi mexanizm sifatida talqin etiladi. Xie va Hu ochiq banking 
bo‘yicha ilmiy tadqiqotlarni umumlashtirib, uning moliyaviy innovatsiyalar, FinTech kompaniyalarining bozorga 
kirishi va bank xizmatlari xilma-xilligini oshirishini ta’kidlagan. Shu bilan birga, mualliflar ma’lumotlar maxfiyligi, 
kiberxavfsizlik va tartibga solishdagi nomuvofiqliklarni ochiq banking rivojlanishini cheklovchi omillar sifatida 
ko‘rsatgan [3].

Grassi, Figini va Fedeli ochiq moliya sharoitida ma’lumotlar strategiyasining mijoz qiymatini yaratishdagi 
rolini o‘rgangan. Tadqiqot natijalariga ko‘ra, API orqali ma’lumot almashish banklarga mijoz ehtiyojlarini 
chuqurroq tushunish, mahsulot narxlarini moslashtirish, individual takliflar ishlab chiqish va ularni qulay kanallar 
orqali yetkazish imkonini beradi. Mualliflar texnologik infratuzilma bilan bir qatorda, bankning tashkiliy tuzilmasi, 
korporativ madaniyati va ma’lumotlarni boshqarish qobiliyati ham raqobatbardoshlikni belgilashini asoslagan 
[4].

Wang Open API asosidagi FinTech xizmatlaridan mijozlar qoniqishiga ta’sir etuvchi omillarni 
texnologiyalarni qabul qilish modeli asosida baholagan. Tadqiqotda API xizmatlarining foydaliligi, foydalanish 
qulayligi, ishonchliligi, ma’lumotlar maxfiyligi va xizmatlarni birgalikda yaratish imkoniyati mijozlar qoniqishining 
muhim omillari sifatida aniqlangan [5]. Ushbu yondashuv bank mahsulotlari raqobatbardoshligini oshirishda 
faqat texnik integratsiya emas, balki API asosidagi xizmatlarning mijoz uchun tushunarli va xavfsiz bo‘lishi 
zarurligini ko‘rsatadi.

Babina va boshqalar ochiq banking siyosatining FinTech kompaniyalarining bozorga kirishi va kreditlash 
munosabatlariga ta’sirini mamlakatlararo hamda Buyuk Britaniya ma’lumotlari asosida o‘rgangan. Natijalar 
bank ma’lumotlaridan foydalanish imkoniyatining kengayishi FinTech kompaniyalarining bozorga kirishini 
rag‘batlantirishi, iste’molchilar uchun moliyaviy maslahat va kredit xizmatlari tanlovini kengaytirishi hamda 
kichik biznes subyektlariga yangi kredit munosabatlarini shakllantirish imkonini berishini ko‘rsatgan [6].

Liu, Li va Li Xitoy tijorat banklarining 2011–2020-yillardagi ma’lumotlari asosida inklyuziv FinTech va ochiq 
bankingning bank faoliyati samaradorligiga ta’sirini tahlil qilgan. Mualliflar API orqali FinTech tashkilotlari bilan 
hamkorlik qilish mijozlarni jalb etish kanallarini kengaytirishi, kreditlash jarayonlari samaradorligini oshirishi, 
axborot asimmetriyasini kamaytirishi va bank mahsulotlarining ommabopligini kuchaytirishini asoslagan [7].

Lin, Zhang va Zachariadis AQSh banklarining 2007–2022-yillardagi ma’lumotlari asosida ochiq APIlarni 
joriy etish omillari va uning bank faoliyatiga ta’sirini o‘rgangan. Tadqiqot bank hajmi, kapital tuzilmasi va raqobat 
muhiti APIlarni joriy etish qaroriga ta’sir qilishini ko‘rsatgan. Mualliflar ochiq APIlar bank xizmatlarini tashqi 
platformalarga integratsiyalash va yangi mahsulotlarni tezroq bozorga chiqarish imkonini berishi bilan birga, 
ma’lumotlar portativligi banklar o‘rtasidagi raqobat bosimini ham kuchaytirishini qayd etgan [8].

Tahlil qilingan adabiyotlar ochiq banking va API texnologiyalari bank mahsulotlarining funksionalligi, 
qulayligi, individuallashuvi va bozorga chiqarilish tezligini oshirishini ko‘rsatadi. Biroq mavjud tadqiqotlarda 
mazkur texnologiyalar asosan rivojlangan davlatlar va yirik moliyaviy bozorlarda o‘rganilgan. O‘zbekiston tijorat 
banklarida API integratsiyasi, FinTech hamkorligi, mahsulot raqobatbardoshligi va axborot xavfsizligi o‘rtasidagi 
bog‘liqlik yetarli darajada tadqiq etilmagan. Shu sababli milliy bank tizimida ochiq banking asosida mahsulotlarni 
rivojlantirishning tashkiliy, texnologik va iqtisodiy mexanizmlarini ishlab chiqish dolzarb hisoblanadi.

T A D Q I Q O T  M E T O D O L O G I YA S I
Tadqiqotda tizimli, mantiqiy-tahliliy, qiyosiy va konseptual tahlil usullaridan foydalanildi. Ilmiy adabiyotlarni 

o‘rganish asosida ochiq banking va API texnologiyalarining nazariy yondashuvlari umumlashtirildi. Qiyosiy 
tahlil orqali an’anaviy va ochiq banking asosidagi bank mahsulotlari integratsiya darajasi, xizmat tezligi, 
personalizatsiya, xavfsizlik hamda bozorga chiqarish muddati bo‘yicha taqqoslandi. Olingan natijalar asosida 
bank mahsulotlari raqobatbardoshligini oshirish bo‘yicha ilmiy xulosa va amaliy takliflar ishlab chiqildi.

T A H L I L  V A  N A T I J A L A R
Ochiq banking an’anaviy bank modelida shakllangan yopiq axborot infratuzilmasini mijoz roziligiga 

asoslangan ma’lumotlar almashinuvi tizimiga aylantiradi. Bunda API texnologiyalari bankning axborot 
tizimlari, FinTech kompaniyalari, to‘lov tashkilotlari va boshqa moliyaviy xizmat ko‘rsatuvchilar o‘rtasida 
standartlashtirilgan hamda nazorat qilinadigan integratsiyani ta’minlaydi. Natijada bank mahsulotining 
raqobatbardoshligi faqat foiz stavkasi yoki xizmat haqi bilan emas, balki uning boshqa platformalarga ulanishi, 
xizmat ko‘rsatish tezligi, funksionalligi va mijoz uchun yaratiladigan qo‘shimcha qiymat bilan belgilanadi.

Ochiq banking mexanizmining bank mahsulotlari raqobatbardoshligiga ta’siri ma’lumotlar almashinuvi, 
mijoz ehtiyojini aniqlash, mahsulotni moslashtirish, xizmat tezligini oshirish va raqobatbardoshlikni 
kuchaytirishdan iborat mantiqiy zanjir orqali namoyon bo‘ladi. API bank mahsulotining alohida raqamli kanal 
doirasida qolib ketishining oldini olib, uni elektron savdo platformalari, buxgalteriya dasturlari, mobil ilovalar va 
FinTech xizmatlariga integratsiya qilish imkonini beradi.

Babina va boshqalar ochiq banking siyosati joriy etilgan mamlakatlar ma’lumotlarini tahlil qilib, mijozlarning 
moliyaviy ma’lumotlaridan foydalanish imkoniyatining kengayishi FinTech kompaniyalarining bozorga kirishini 
rag‘batlantirishini aniqlagan [6]. Bu jarayon iste’molchilar uchun moliyaviy xizmatlar tanlovini kengaytiradi, biroq 
an’anaviy banklar uchun yangi raqobat bosimini ham yuzaga keltiradi.

Ochiq banking sharoitida tijorat banklari ikki tomonlama raqobat muhitiga duch keladi. Bir tomondan, 
bank API orqali xizmatlarini yangi platformalarga olib chiqish, mijozlar bazasini kengaytirish va FinTech 
kompaniyalari bilan hamkorlik qilish imkoniyatiga ega bo‘ladi. Ikkinchi tomondan, ma’lumotlarning portativligi 
mijozlarga boshqa bank va moliyaviy tashkilotlarning mahsulotlarini tezroq taqqoslash imkonini beradi. Lin, 
Zhang va Zachariadis APIlarni joriy etish bank resurslari, bozor mavqeyi va raqobat strategiyasiga bog‘liq 
boshqaruv qarori ekanini ko‘rsatgan [8].

Ochiq banking asosida raqobatbardoshlikni shakllantiruvchi omillar:
Birinchi mezon – mahsulotning funksional ochiqligi. Bank mahsuloti turli raqamli platformalar, to‘lov tizimlari 

va moliyaviy ilovalarga ulanish imkoniyatiga ega bo‘lishi kerak.
Ikkinchi mezon – xizmat ko‘rsatish tezligi. API yordamida mijozni identifikatsiya qilish, hisobvaraqlar 

to‘g‘risidagi ma’lumotlarni olish, to‘lovni tasdiqlash va kredit arizasini ko‘rib chiqish bosqichlari avtomatlashtiriladi.
Uchinchi mezon – personalizatsiya darajasi. Mijoz roziligi asosida bir nechta moliyaviy tashkilotdagi 

ma’lumotlarni birlashtirish individual limit, muddat, tarif va to‘lov jadvalini shakllantirishga yordam beradi.
To‘rtinchi mezon – mahsulotni bozorga chiqarish tezligi. Tayyor API modullari va hamkorlik platformalaridan 

foydalanish yangi xizmatlarni kamroq xarajat va qisqaroq muddatda joriy etish imkonini beradi.
Beshinchi mezon – xavfsizlik va ishonch. Mijoz roziligini boshqarish, autentifikatsiya, ma’lumotlarni 

shifrlash va uchinchi tomon risklarini nazorat qilish mahsulot raqobatbardoshligining ajralmas qismidir [2].

1-jadval.
An’anaviy va ochiq banking asosidagi bank mahsulotlarining qiyosiy tavsifi

Tahlil mezoni An’anaviy bank 
mahsuloti Ochiq banking asosidagi mahsulot Raqobatbardoshlikka 

ta’siri
Ma’lumotlar 

manbai
Bankning ichki 
ma’lumotlari

Mijoz roziligi asosida bir nechta manba 
ma’lumotlari

Mijoz ehtiyojini to‘liqroq 
baholash

Mahsulotni 
tarqatish kanali

Bank filiali va o‘z raqamli 
kanallari Bank, FinTech va hamkor platformalar Mahsulotning bozor 

qamrovini kengaytirish
Integratsiya 

darajasi Yopiq yoki cheklangan Standartlashtirilgan APIlar asosida Xizmatlardan uzluksiz 
foydalanish

Mahsulotni 
moslashtirish

Umumiy mijoz segmentlari 
asosida

Real vaqtga yaqin moliyaviy 
ma’lumotlar asosida

Individual tarif va 
shartlarni shakllantirish

Bozorga chiqarish 
jarayoni

Uzoq ishlab chiqish va 
sinov davri

Tayyor API va hamkorlik modullaridan 
foydalanish

Time-to-market muddatini 
qisqartirish

Tahlil mezoni An’anaviy bank 
mahsuloti Ochiq banking asosidagi mahsulot Raqobatbardoshlikka 

ta’siri

Raqobat muhiti Banklar o‘rtasidagi 
an’anaviy raqobat

Banklar, FinTechlar va platformalar 
o‘rtasidagi raqobat

Innovatsion faollikni 
oshirish

Asosiy risklar Kredit va operatsion risklar Kiberxavf, uchinchi tomon va 
ma’lumotlar maxfiyligi risklari

Risk boshqaruvini 
kengaytirish zarurati

Mijozning roli Tayyor mahsulotni 
tanlovchi

Ma’lumot almashishga rozilik beruvchi 
va xizmatni boshqaruvchi

Mijoz nazorati va 
ishonchini kuchaytirish

Manba: muallif tomonidan Basel bank nazorati qo‘mitasi [2], Grassi, Figini va Fedeli [4], Babina va boshqalar 
[6], Lin, Zhang va Zachariadis [8] tadqiqotlari asosida tuzilgan.

Jadvaldan ko‘rinadiki, ochiq banking bank mahsulotining iqtisodiy mazmunini o‘zgartirmaydi, biroq uni 
yaratish, yetkazib berish va boshqarish mexanizmini sezilarli darajada takomillashtiradi. Masalan, kredit 
mahsuloti avvalgidek qaytarishlilik, muddatlilik va to‘lovlilik tamoyillariga asoslanadi, biroq API orqali ma’lumot 
olish kreditga layoqatlilikni tezroq baholash va individual to‘lov jadvalini shakllantirish imkonini beradi.

Omonat mahsulotlarida API integratsiyasi mijozning bir nechta bankdagi hisobvaraqlari va pul oqimlarini 
umumlashtirish asosida jamg‘arish imkoniyatini aniqlashga xizmat qiladi. To‘lov mahsulotlarida esa ochiq APIlar 
to‘lovni bevosita hisobvaraqdan boshlash imkoniyatini kengaytiradi.

Ochiq banking asosidagi mahsulot samaradorligini faqat APIlar soni yoki tizimga ulangan hamkorlar 
miqdori bilan baholash yetarli emas. API texnik infratuzilma bo‘lib, uning iqtisodiy qiymati mijozlar va bank 
uchun shakllantirilgan natija orqali aniqlanishi kerak. Shu sababli API orqali jalb qilingan yangi mijozlar 
ulushi, hamkor platformalarda sotilgan mahsulotlar soni, mahsulotni rasmiylashtirish vaqti, muvaffaqiyatli API 
so‘rovlari darajasi, xizmat uzluksizligi, yangi mahsulotni bozorga chiqarish muddati, mijozni jalb qilish xarajati, 
konversiya, xavfsizlik hodisalari va shikoyatlar darajasi kabi ko‘rsatkichlardan foydalanish maqsadga muvofiq.

OBRI = Σ (wᵢ × zᵢ) (1)
Bu yerda OBRI – ochiq banking asosidagi mahsulot raqobatbardoshligi indeksi, zᵢ – standartlashtirilgan 

samaradorlik ko‘rsatkichlari, wᵢ esa ularning ahamiyatini ifodalovchi vaznlardir. Indeks tarkibiga mahsulotning 
mijoz uchun qiymati, texnologik integratsiyasi, moliyaviy samaradorligi, xavfsizligi va bozorga chiqarish tezligini 
ifodalovchi ko‘rsatkichlar kiritilishi mumkin.

O‘tkazilgan tahlil ochiq banking sharoitida ustunlik API mavjudligining o‘zi bilan emas, balki undan 
foydalanishga asoslangan biznes modeli bilan belgilanishini ko‘rsatadi. Ko‘p sonli APIlar tashqi hamkorlar 
uchun murakkab, standartlashtirilmagan yoki beqaror ishlasa, mahsulot raqobatbardoshligi oshmaydi. Shu 
sababli API strategiyasi bankning mahsulot siyosati, ma’lumotlarni boshqarish tizimi, kiberxavfsizlik talablari va 
FinTech hamkorlik modeli bilan yagona mexanizm sifatida shakllantirilishi lozim.

X U L O S A  V A  T A K L I F L A R
Tadqiqot natijalari ochiq banking va API texnologiyalari bank mahsulotlarining funksionalligi, tezkorligi, 

moslashuvchanligi hamda mijozlar uchun qulayligini oshirish orqali ularning raqobatbardoshligini kuchaytirishini 
ko‘rsatdi. Mazkur yondashuv bank xizmatlarini FinTech kompaniyalari va boshqa raqamli platformalarga 
integratsiya qilish, yangi mahsulotlarni qisqa muddatda bozorga chiqarish, mijozlarning moliyaviy ehtiyojlarini 
aniqroq baholash va individual shartlarni shakllantirish imkonini beradi. Shu bilan birga, ochiq bankingning 
samaradorligi APIlar soni bilan emas, balki ularning standartlashtirilganligi, xavfsizligi, barqaror ishlashi 
va mijoz uchun yaratayotgan amaliy qiymati bilan belgilanadi. Shu sababli tijorat banklarida yagona API 
strategiyasini ishlab chiqish, FinTech tashkilotlari bilan hamkorlik mexanizmlarini kengaytirish, mijoz roziligini 
boshqarish tizimini takomillashtirish, ma’lumotlarni himoyalash va uchinchi tomon risklarini nazorat qilish zarur. 
Shuningdek, API asosidagi bank mahsulotlari samaradorligini bozorga chiqarish tezligi, konversiya, xizmat 
uzluksizligi, mijozlarni jalb qilish xarajati, xavfsizlik hodisalari va mijozlar qoniqishi kabi ko‘rsatkichlar asosida 
muntazam baholab borish maqsadga muvofiq.

